Co funcziunescha ina siaranetga?
Siaranetgas dat ei dapertut. Cun ellas san ins serrar rassas, sacados, tendas, buorsas, tastgas, valischas, calzers e naturalmein era caultschas!

La siaranetga ei segir e franc in’inveziun geniala. Pertgei? Ponderei con stentus ch’ei fuss, sche vus stuesses mintgaga far en in triep nuvs da vossas caultschas. Ni tgei fuss in etui senza ina siaranetga?

In auter exempel: S’imaginei in calger che stuess fermar il curom da stivals, sch’ei dess buca siaranetgas. Il calger savess metter in nuv sil stival. Mo il nuv teness buca ferm avunda ed il stival sesarvess sil pli tard, cura ch’enzatgi mass cun el enzacons pass.  Ed era aua savess penetrar tras il stival.

Clar, el savess duvrar curegias. Mo lu havess ins bia pli ditg da nuar ils stivals. E nus lein gie enzatgei propi pratic!

La siaranetga ei pilver ina buna idea: ella lai buca ir tras l’aua (silmeins sch’ella ei da material sintetic), va tgunsch da serrar e tegn senza dubi! Cun in zip (quei ei il plaid engles per siaranetga) san ins serrar bunamein tut.

Danunder vegn l’idea dalla siaranetga?

Igl exempel sura cun ils stivals havein nus buca menziunau per nuot. 

In inschignier american cul num Judson segrittentava mintga di ch’el duvrava aschiditg da nuar ses stivals. Tochen il di, cura ch’el ha giu in’idea! El ha inventau in sistem che levgiava dacheudenvi da serrar stivals, calzers e bia auter: la siaranetga!

El ha schau patentar sia invenziun, da lezzas uras aunc cul num “arva- e siaracalzers”. Quella funcziunava cun crutschs ed onzas, pia in tec auter che ozildi.

Judson ha schizun presentau sia “siaranetga” all’exposiziun mundiala a Chicago! Quei ha caschunau ina euforia nundetga. Mintgin leva calzers cun siaranetgas.

Mo propi perfetga era la siaranetga aunc buca. Ella sesarveva memia tgunsch. Culs onns e cun novas ideas da pliras persunas han ins adina puspei saviu meglierar la siaranetga.

Igl emprem artechel cun ina siaranetga ch’ei vegnius producius all’engronda ei ina buorsa stada! 
Naven digl onn 1935 ha ei lu era dau caultschas cun siaranetgas. Quei ha giu in effect fatal: ils umens emblidavan adina puspei da serrar la siaranetga! Mo quei enconuschin nus gie, mintgin emblida da temps en temps da serrar sia “buttega”.

Co vegnan las siaranetgas fatgas ozildi?

Ins drova plirs pindels vid ils qual ins ferma pli tard la siaranetga. 
In fil da plastic cun bottas vegn zugliaus entuorn ina clavella da fier – quei vesa lu ora sco ina scala rodunda. Ins drova duas “scalas rodundas”. Ellas vegnan messas ina sper l’autra.

Aschia fuorman ins la retscha da dents e la serradira.

La serradira vegn cusida ensemen culs pindels. Enzatgei maunca denton aunc: il cugn, vid  quel train ins lu pli tard per serrar la siaranetga!

Endadens vesa quei cugn ora sco in “V”. Cura ch’ins trai vidlunder vegnan las duas retschas da crutschs tratgas ensemen dil “V”. Ils dents dalla siaranetga ston lu “setener” in vid l’auter. Els vegnan semplamein stuschai ensemen.

Per che la siaranetga sesarvi buca tuttenina, ei il cugn da serrar circumdaus da dus crutschs da metal, aschia ch’el sa buca seruschnar.

E per che vus sappies s’imaginar contas siaranetgas ch’ei dat: en Tiaratudestga produceschan ins 70 milliuns meters siaranetgas – e quei mintg’onn!

